
OFFICIAL ORGAN       LAI AUTONOMOUS DISTRICT COUNCIL 

BOIPA CU KAN HUHPHENH NAAK A SI 

 
 
Ni 27, January 2026 tlailam dar 1:30 khan, Hon’ble Governor leh 

Mizoram Sawrkar thuchhuak angin, LADC Term 12-na Chief Executive 
Member (CEM) thar atan Pu C. Lalsawmzuala, MDC (12—Lawngtlai 
Chandmary) chu rinawmna thutiam tira lakluh a ni. 

CEM lakluhna hun hi LADC Hall ah neih niin, Pu K. Lalthanzara, 
Executive Secretary, LADC-in a kaihruai a, DC&MA lehkha a Governor 
Appointment  chhiarchhuahna a nei a. Rev. H. Lalsangvunga’n hunserh 
hmangin Pathian hnenah hun leh hruaitute a hlan. Pu Donny Lalruatsanga, 
Deputy Commissioner, Lawngtlai-in rinawmna thutiam hi neih tirin, Pu C. 
Lalsawmzuala chu CEM atan lakluhna a nei nghal a ni. 

LADC CEM thar Pu C. Lalsawmzuala chuan mipuite hmaah 
thusawiin, party mala sorkarna siam thei an awm loh avanga hun rei tak 
thawktute leh Mipuiin harsatna kan tawh hnuah, United Local Party (ULP) 
sorkar a lo piang ta chu Lairam tana ni chhinchiah tlak a nih thu a sawi. 
“MDC Election laia mipui hnena kan thutiamte hrereng chunga Lairam 
tana a tha ber tura thawh  tum theuh turin ka thawhpuite ka chah duh che 
u a ni,” a ti. 

ULP sorkar dinna tura sulsutu MNF leh Congress hruaitute chungah 
leh, sorkar nghet a awm theih nana min finchhuahtu Hon'ble Governor 
General (Dr) Vijay Kumar Singh, PVSM, AVSM, YSM (Retd), leh Chief 
Minister Pu Lalduhawma-te chungah lawmthu a sawi bawk a ni. 

Hemi rual hian ULP Sorkara a Executive Member (EM) ruat tharte 
chu hetiang hian puan an ni: 

1. Pu Sanghuliana Mualchin – Deputy CEM 
2. Pu Lalzahawma Chinzah – Executive Member 
3. Pu HC. Lalengkima – Executive Member 
4. Pu H. Vanlaltanpuia – Executive Member 
Pu C.Lalsawmzuala, CEM LADC chuan Ni 27, January 2026 khan a 

room a luah nghal a ni. 

PU C. LALSAWMZUALA, CEM LADC CHUAN, LAWNGTLAI KHAWPUI CHHUNG 

KAWNGPUI SIAMTHA TURIN COMPANY HRUAITUTE A NGEN 

 
February ni 2, 2026 chawhnu khan, Chief Executive Member, LADC Pu C. Lalsawmzuala chuan, 

Lawngtlai khawpui chhunga kawngpui dinhmun siamtha turin ABCI, PMPL, leh NHIDCL hotute a 
pisa-ah lengah sawmin inkawmhona pawimawh tak a neihpui. 

 
He hunah hian CEM chuan Lawngtlai khawpui chhunga kawngpui leh link road hrang hrangte 

dinhmun a chhiat tawh em avangin, mipuite tana phurrit a nih thu a sawi a. A biktakin Hospital, 
Sawrkar Pisa, leh Zirna In panna kawngpui chhiate chu hmanhmawh taka siamtha turin heng 
Company hruaitute hi a ngen a ni. 

 
Company aiawha lo kal hotute chuan CEM ngenna chu zahawm an tih thu leh mipuite tana 

hna thawh chu an duhthusam a nih thu an tarlang a. He ngenna hi an hotu lu lamte (Higher 
Authorities) an lo sawipui hnuah, a bawhzui nan ni 2 emaw ni 3 hnu-ah meeting dang nei leh turin 
thutlukna an siam a ni. 

 
He inkawmhonaah hian Company lam atangin, P. Hrisikesh Singh, General Manager (ABCI), 

Soumya Ranjan Jena, Dy. Project Manager (PMPL) leh   Ziaur Rahman, Manager NHIDCL te an tel a.  
LADC lam atangin Pu K. Lalthanzara, Executive Secretary leh Technical Official-te an tel bawk a ni. 

Mizoram Larsap (Governor) thuchhuak bawhzuiin, January 29, 
2026 (Ningani) khan LADC Session Hall, Lawngtlai-ah Chief Executive 
Member (CEM) thlawptu a ngah leh ngah loh fiahna (Vote of 
Confidence) neih niin  LADC Chairman, Pu C. Lalmuanthanga 
kaihruaina hnuaiah neih a ni. 

Fiahna hi ban phara neih a ni a, heta hian Pu C. Lalsawmzuala 
chuan thlawptu a ngah tawk a vangin, LADC Chairman Pu 
C.Lalmuanthanga chuan, Pu C. Lalsawmzuala’n Chief Executive 
Member fiahna tluang takin a paltlang tih a puang zui nghal a ni. 

LADC CEM, Pu C. Lalsawmzuala chuan thusawiin, “vawiin a 
fiahna ka paltlang hi ka lawm tak zeta member-te chungah lawmthu 
ka sawi a. House-a thu te chu Lairam mipui aiawh thlanchhuah kan ni 
a, thil tha duh vangin banphar chungchangah te, ram tana tha tur ni 
a kan hriat kan dinpui thin a, thahnemngai takin rorelna dawhkan kan 
kil ani tih Lairam mipui ten min hriatsak ka duh a ni,” a ti. 

Pu V. Zirsanga (IND) MDC 17-Paithar Constituency pawhin 
thusawiin, CEM fiahna paltlang chu lawmawm a tih thu sawiin, 
hruaitu thar chu ram hruaina kawnga huaisen taka kal turin a chah a. 
Chhiah lak chungchangah mipuite phurrit siam zawng ni lova, 
hmasawnna tura ruahmanna siam thiam hram a tul thu a sawi.  

Pu C. Ngunlianchunga (INC) MDC 11-Lawngtlai Vengpui 
Constituency pawhin thusawiin, Sorkar nghet a awm loh chuan 
hmasawnna tak tak a thlen theih loh thu sawiin, mipuite tana 
langtlang taka hna thawh leh sum hman kawnga renchem a tul thu a 
sawi. Thawktute pawh dan tanchhan ngam turin a fuih bawk.  

Pu T. Zakunga (ZPM) 7-Vawmbuk Constituency pawhin 
thusawiin Democracy-ah ngaihdan inang lo awm thin mahse, ram leh 
hnam tana thawhho erawh a pawimawh reng tih a sawi. Sorkar 
dinhmun harsa tak leh leiba tam tak karah, Budget tharah ruahmanna 
fing tak nena kal a tul thu leh opposition lam pawhin ram hmasawnna 
atan chuan thawhpui an inpeih reng thu a sawi. Pu L.R. Dingliana 
Chinzah (ZPM) MDC 16-Lawngtlai AOC Constituency leh Pu Bn. 
Thangpuia (BJP) MDC 1-Sangau East Constituency pawhin  CEM thar 
chu thinlung takin an lawmpui tih an sawi bawk. 
 

 

 

 

 

Editorial... 
  

Sorkar mumal kan neih loh 
avangin hun harsa leh buaithlak tak 
kan hmachhawn tih kan hre theuh a; 
kha hun chhung khan thawktute 
pawh kan lo inthlahdah hman deuh 
a ni tih chu phat rual a nilo. 

Mahse, Pathian zarah  leh kan 
hruaitute thawhrimna avangin 
tunah chuan sorkar thar hmel kan 
hmu leh tan ta a, a lawmawm hle 
mai. Sorkar kalphung (structure) 
pawh rei lo teah a famkim thuai kan 
beisei a ni. 

Sorkar thar a din rual hian 
hmachhawp leh hmalakna duhawm 
tak tak kan hmu chho nghal mawlh 
mawlh a. Hei hian mipui leh LADC 
hnuaia thawktute zingah beiseina 
thar sang tak a siam mek a ni. Kan 
hruaitute hian mipui beiseina hi 
hriaa, theih tawp chhuah zelin, 
hmasawnna kailawn thar min 
zawhpui ngei kan beisei tlat a ni. 

LADC hnuaia thawktu zawng 
zawngte hian kan ram leh hnam tana 
Office pawimawha thawk kan ni tih i 
inhre thar leh ang u. Kan Council hi 
ti-hmingtha thei leh ti-hmingchhe 
theitu chu kan ni. Kan ram leh hnam 
rorelna hi a lo zahawma, ram mipui 
tana chhenfakawm leh innghahna 
tlak a nih zel theih nan nang leh kei 
hi kan pawimawh ber a ni.  

Hun vawn dik leh mahni hnaa 
rinawm chungchangah tan la thar 
leh theu i la, chu chu kan Sorkar thar 
pawhin kan laka a beisei leh hmalak 
a tumna a ni tih i hre reng ang u. 
Chuvangin, rilru leh ngaihtuahna 
thar nen tan i la thar leh ang u. 

LADC CHIEF EXECUTIVE MEMBER-IN RINTAWK A NIHNA  
(VOTE OF CONFIDENCE) A PALTLANG 

LADC-IN ROADSIDE OVER-NIGHT PARKING FEES  A LA TAN DAWN 

HLUKHLA 2026 ORGANISING COMMITTEE MEETING NEIH A NI 

Ni 30, January 2026 tlai dar 12:00 khan LADC CEM Conference Hall-ah Hlukhla 2026 Organising 
Committee chu pawimawh hrang hrang relin an ṭhu khawm a. He meeting pawimawh tak hi LADC 
Chief Executive Member (CEM), Pu C. Lalsawmzuala chuan a kaihruai a ni. 

Meeting-ah hian Organising Secretary, Pu J. Sangthangpuia (Art & Culture Officer) chuan 
agenda hrang hrangte sawifiahna a nei a. Hlukhla 2026 hlawhtling taka hman a nih theih nana budget 
estimate ruahmanna te thlirho a ni bawk. 

Hlukhla 2026 hi Art & Culture Department leh Central Young Lai Association (CYLA) ten 
ṭangkawp (jointly) a buatsaih turin thutlukna siam a ni. He kut pui atana programme leh tul dangte 
chu CYLA leh Concern Department-ten lo buaipui zui tura tih an ni. 

He meeting-ah hian Pu K. Lalthanzara, Executive Secretary, LADC bakah tlawmngai pawl hrang 
hrang - CYLA, LWA, LSA, LUP aiawhte leh official thahnem tak an tel a ni. 

Lai Autonomous District Council (LADC) hnuaia Art & Culture Department hian Lai hnam 
nunphung, zia leh hnam thil hlu (heritage) vawng nung turin kum tin Hlukhla hi a buatsaih thin a. Hei 
hi hnam inpumkhatna leh mahni hnam hlutna vawng nung tura hmalakna pawimawh tak a ni. 

Hlukhla 2026 hi February 27 & 28, 2026 chhungin CYLA Playground-ah hman a ni ang. 
 

CHIEF EXECUTIVE MEMBER-IN LADC DEPARTMENT HEAD-TE MEETING-A NEIH PUI 

February ni 2, 2026 (Thawhtanni) zing dar 10:00 khan  Chief Executive Member (CEM), Lai 
Autonomous District Council kaihhruaina hnuaiah administrative meeting pawimawh tak CEM 
Conference Hall-ah neih a ni a. He meeting-ah hian LADC hnuaia department head hrang hrangte an 
tel a ni. 

LADC CEM chuan kalkhawm Officer-te hmaah thuchah sawiin, mipuite tana rawngbawlna 
kawngah theihtawp chhuah tur leh mahni mawhphurhna te mahni department theuhvah taima leh 
rinawm zawka thawk turin a chah a. Department hrang hrangte inkarah thawhhona tha a awm a 
pawimawh thu a sawi bawk. 

CEM chuan Revenue collection department-te chu chhiah khawn kawngah tun aia nasa zawka 
tan la turin a fuih a. April 2025 atanga January 2026 inkara chhiah khawn tawh zat leh hmachhawp 
la awmte  tarlana, thlir ho a ni a, tan lak ngaihna laite sawiho a ni. Tin, Department hmasawnna tura 
hmathlir (vision) chi hrang hrang sawiho niin, CEM chuan officer-te chu an thiamna leh finnate hmang 
tangkaia hma la turin a chah a ni. 

Council administration tih changtlun nan KAI Apps hman dan tur sawiho a ni a, KAI Apps hi 
LADC ah pawh hmang ve tura  bawhzui leh kawng zawn tha tih a ni. Tin, Revenue collection felfei 
zawka kalpui a nih theih nan, Finance Department-ah Direct-a chhun luh (summit) tawh tura 
ruahmanna siam tura rel a ni. 

Executive Secretary, Pu K. Lalthanzara pawhin meeting hi a hmunah telpuiin, administrative 
lama hmasawnna tur leh hmalakna hrang hrangte a tarlang a ni. 

February ni 3, 2026 zing dar 11:30 khan LADC Chief Executive Member (CEM) Pu C. 
Lalsawmzuala hovin a Office Chamber-ah LADC Transport Department, Lawngtlai chhunga Young Lai 
Association (YLA) Town Branch leh Village Council-te nen "Roadside Over-night Parking Fees" lak 
chungchangah meeting pawimawh tak an nei. 

He meeting-ah hian khawpui chhung kawngpui tawt lutuk tihziawmna tur leh lirthei neitu, 
mahni garage neilote hnena hma  lak dan tur rel a ni. The Lai Autonomous District Council (Control 
of Vehicle Parking) Regulations, 2012-in thuneihna a pek angin, kumin March thla atangin LADC 
Road & Transport Department chuan Lawngtlai Town Area chhungah roadside over-night parking 
fees hi a la tan tawh dawn a ni. 

Over-night parking kalpuina turah hian vengchhung YLA leh Village Council tinte chuan Village 
Level Parking Management Committee din theuh tura rel a ni a, he hna enzuina kawngah hian 
mawhphurhna thui tak pek an ni ang. Lirthei dahna (Garage) neilo zawng zawngte chu hun pek 
chhunga garage nei ngei turin hriattir an ni tawh a, garage neilo te chawi tur rate chu a hnuaia mi 
ang hi a ni: 

 
1. HMV / Pick-up Above Rs. 500/- per night or Rs. 2,500/- per month 
2. LMV & Three Wheeler Rs. 250/- per night or Rs. 1,500/- per month 
3. Two Wheelers  Rs. 150/- per night or Rs. 1,000/- month 
 
He meeting-ah hian Pu K. Lalthanzara, Executive Secretary; Pu LZ. Tluanga, Secretary (GAD); 

Pu HC. Vanlalruatpuia, Transport Officer; leh Pu Thansiama, Deputy Secretary, LADC bakah Town 
Branch YLA leh Village Council hruaitute an tel tha hle. LADC Transport Department chuan khawpui 
hmasawnna leh kawngpui felfai zawk kan neih theih nan mipui zawng zawngte thawhpui turin a 
ngen a ni. 

 THE 12TH LADC CHAIRMAN THAR ATAN PU C. LALMUANTHANGA THLAN A NI 

Ni 28, January, 2026 khan Mizoram Sawrkar, District Council & Minority Affairs Department 
notification bawhzuiin, 12th Lai Autonomous District Council (LADC) thutkhawm hmasa ber chu, LADC 
Session Hall, Lawngtlai-ah neih a ni a. He hunah hian LADC Chairman thar atan Pu C. Lalmuanthanga, 
MDC South Lungpher Bialtu chu thlan tlin a ni. 

Chairman thlanna hun hi Protem Chairman Pu C. Hrangthianga kaihhruaina hnuaiah neih a ni 
a. Protem Chairman chuan 12th LADC MDC-te chu ram leh mipuite innghahna an nih thu sawiin, 
dikna leh rinawmna vawng tlat chunga ram leh hnam tana thawk turin Member-te a chah a ni. 

Chairman thar atan Pu C. Lalmuanthanga MDC (6-Lungpher South) chu thlan a ni. Chairman 
thar Pu C. Lalmuanthanga hi House Leader Pu C. Lalsawmzuala leh Opposition Senior Member Pu T. 
Zakunga te chuan Chairman dawhkan luah turin an hruai chho a. Chairman thar chuan Pathian leh 
Member-pui te chungah lawmthu sawiin, tawngkam mai ni lova a taka ram leh hnam hmangaiha 
enkawl turin kalkhawmte a sawm a ni. Member thar mi 10 an awm avangin Chairman hian Session 
kalphung (Session Manners) te a chhiarchhuah sak nghal bawk. 

CEM Pu C. Lalsawmzuala chuan Chairman thar chu lawmpuina thu hlanin, rorelna chu laitaka 
kalpui turin duhsakna a hlan zui a. Pu T. Zakunga (MDC, 7-Vawmbuk) chuan Chairman thar LADC in 
kan neita hi alawmawm atih thu leh a lawmpui thu a sawia, Member tharte tana kaihhruaina a pe 
chu a thil lawmawm tak a ni, ati.  Pu C. Ngunlianchunga (MDC, 11-Lawngtlai Vengpui) chuan kum 14 
hnuah Session-a a tel leh thei chu lawmawm a tih thu sawiin, mahni hmasial lova ram dah pawimawh 
hmasa ber tur leh, zahawm taka Session kaihruai turin Chairman thar a chah a ni. 

He Chairman thlan hun hi Mizoram Governor-in Lai Autonomous District Council (Constitution, 
Conduct of Business, etc.) Rules, 2010 tlawh chhana a lo ruat angin hlawhtling taka neih a ni. 

THE 12th LADC PROTEM CHAIRMAN LEH MEMBER-TE RINAWMNA THUTIAM TIRA LAK 

LUH AN NI 

 
Ni 22, December 2025 chawhma dar 11:30 khan LADC Hall, Lawngtlaiah The 12th Lai 

Autonomous District Council (LADC) Protem Chairman leh Member thar lawm luhna leh rinawmna 
thutiam lakna inkhawm urhsun taka hman a ni. 

He hun hi Pi FL. Kungpuii, Deputy Secretary, District Council Secretariat chuan a kaihruai a, 
Rev. F. Lallawmzauva, AGS (Mission), LIKBK chuan Pathian hnena inhlanna hun a hmang a, "Pathian 
rinchhana ram leh hnam in hruai chuan Pathianin in hma hruai zel don a, Kohhran in kan lo tawngtai 
pui reng ang che u" tiin MDC tling tharte a chah. 

Pi FL. Kungpuii chuan Sorkar Notification chhiar chhuahna  a nei zui a, Lawngtlai District 
Bawrhsap Pu Donny Lalruatsanga chuan Pu Lallura Chinzah, MDC 13-Lawngtlai Council Veng chu 
Protem Chairman ni turin rinawmna thutiam a lak tir chhunzawm nghal a ni. 

Pu Lallura Chinzah, Protem Chairman hian Member thar te rinawmna thutiam lakna a neih 
pui zui a, 12th Lai Autonomous District Council (LADC) a Member thar lakluhte chu:- 
 
1. BN. Thangpuia   – BJP MDC  1 - Sangau East Constituency 
2. JB Vanhoy   – MNF MDC  2 - Sangau 'South Constituency 
3. Lalchuangliana   – BJP MDC  3 - Sangau 'West' Constituency 
4. T. Lalchhuanvawra   – ZPM MDC  4 - Cheural Constituency 
5. Sanghuliana Mualchin – MNF MDC  5 - Lungtian Constituency 
6. C. Lalmuanthanga   – INC MDC  6 - Lungpher 'South' Constituency 
7. T. Zakunga   – ZPM MDC  7 - Vawmbuk Constituency 
8. Lalzahawma Chinzah – MNF MDC  8 - Bualpui 'West' Constituency 
9. Dr. K. Lalchhuanpuia – ZPM MDC  9 - Bualpui 'East' Constituency 
10. Lalropuia Chinzah   – MNF MDC  10 - Lawngtlai Bazar Constituency 
11. C. Ngunlianchunga  – INC MDC  11 - Lawngtlai Vengpui Constituency 
12. C. Lalsawmzuala  – MNF MDC  12 - Lawngtlai Chandmary Constituency 
13. Lallura Chinzah  – ZPM MDC  13 - Council Veng Constituency 
14. C. Hrangthianga   – MNF MDC  14 - Lawngtlai College Veng Constituency 
15. MC. Lalbiakliana   – MNF MDC  15 - Lawngtlai -III Constituency 
16. L.R. Dingliana Chinzah  – ZPM MDC  16 - Lawngtlai AOC Constituency 
17. V. Zirsanga    – IND MDC  17 - Paithar Constituency 
18. HC. Lalthawmliana  – MNF MDC  18 - Diltlang 'South' Constituency 
19. HC. Lalengkima  – INC MDC  19 - Chawngte 'P' Constituency 
20. Sukriti Chakma   – INC MDC  20 - Sakeilui Constituency 
21. Premo Kanti   – INC MDC  21 - M. Kawnpui Constituency 
22. K. Lalramzauva  – ZPM MDC  22 - Bungtlang 'S' Constituency 
23. J. Lalrawngbawla   – INC MDC  23 - Sekulh Constituency 
24. H. Vanlaltanpuia   – INC MDC  24 - Tuithumhnar Constituency 
25. C. Lalneihkhuma  – IND MDC  25 - Vathuampui Constituency 


